
Bosna i Hercegovina
Federacija Bosne i Hercegovine

Kanton Središnja Bosna/Srednjobosanski kanton

KANTONALNI SUD NOVI TRAVNIK

Broj: K-33/05

Novi Travnik, 20.10.2006. godine


               U IME FEDERACIJE BOSNE I HERCEGOVINE!


Kantonalni sud Novi Travnik u vijeću sastavljenom od sudaca Slavko Marić – predsjednik vijeća i Darmin Avdić – član vijeća, te sudaca-porotnika Radomir Banjac, Josip Matković i Behrija Jelčin – takođe članovi vijeća, uz sudjelovanje zapisničara Bose Zlatunić, u kaznenom predmetu protiv optuženika Muje Čorine,   zbog kaznenih djela «teška djela protiv sigurnosti javnog prometa“ iz čl. 320. st. 2. u svezi sa čl. 316. st. 1. ranije važećeg KZ F BiH u sticaju sa kaznenim djelom „nepružanje pomoći osobi povrijeđenoj u prometnoj nesreći“ iz čl. 319. st. 1. istog zakona, nakon održanog glavnog pretresa dana 17.10.2006. godine koji je bio javan i na kojem su nazočni bili optuženik i njegov branitelj advokat Miralem Arif iz Donjeg Vakufa, zastupnik optužbe kantonalni tužitelj Kantonalnog tužiteljstva Travnik Jusuf Duzan, te oštećena Fatima Krak, nakon obavljenog vijećanja i glasanja dana 20.10.2006. godine donio je i  javno objavio slijedeću:




     P  R  E  S  U  D  U
Optuženik:
                      MUJO ČORINA, sin Ramiza i majke Zamfile rođene Trkić, rođen 16.12.1968. godine u mjestu Glavice, općina Bugojno, nastanjen na adresi Glavice bb – Bugojno, pismen, završio Osnovnu školu, po zanimanju poljoprivrednik, oženjen, otac troje djece, vojsku služio djelomično u Somboru 1987. godine, ne vodi se u VE zbog nesposobnosti, Bošnjak, državljanin BiH, slabog imovnog stanja, osuđivan,

temeljem odredbe čl. 345. st. 1. točka 3. ranije važećeg ZKP-a F BiH

                                         OSLOBAĐA SE OD OPTUŽBE

da je:
          Dana 23.03.1997. godine, oko 17,20 sati, na magistralnoj cesti Bugojno-Novi Travnik, u neposrednoj blizini Vrbaskog mosta kod stočne pijace u Bugojnu, protivno odredbama čl. 231. i čl. 234. Zakona o sigurnosti prometa na cestama, upravljajući putničkim motornim vozilom marke „Zastava“, tip 750, koje je bilo neregistrirano i bez registarskih oznaka, ugrozio javni promet dovodeći u opasnost živote ljudi, tako što je grubo kršeći odredbe čl. 12. i čl. 183. navedenog Zakona, upravljao vozilom u alkoholiziranom stanju, usljed čega je očigledno bio nesposoban za sigurnu vožnju, te stoga nije obratio dužnu pozornost na pješake koji su se kretali kolnikom, da bi zbog toga na jednom dijelu ceste izgubio kontrolu nad vozilom i prednjim dijelom vozila udario pješaka–oštećenog Krak Safeta, nakon čega je nastavio vožnju i napustio lice mjesta nepruživši pomoć oštećenom koji je te prilike zadobio teške i po život opasne ozljede u vidu nagnječenja desne strane prsnog koša sa serijskim prijelomom IV-VIII rebra, izljev krvi i prodor zraka u desnu prsnu duplju, nagnječenje desnog ramenog pojasa, desne nadlaktice i podlaktice sa višekomadnim prijelomom laktice i iščašenjem žbice, usljed kojih ozljeda je kod oštećenog dana 02.04.1997. godine nastupila smrt,


čime bi, u sticaju, počinio kaznena djela i to kazneno djelo „teška djela protiv sigurnosti javnog prometa“ iz čl. 320. st. 2. u svezi sa  čl. 316. st. 1. ranije važećeg KZ F BiH i kazneno djelo „nepružanje pomoći osobi povrijeđenoj u prometnoj nesreći“  iz čl. 319. st. 1. ranije navedenog zakona.


Temeljem odredbe čl. 101. st. 3. ranije važećeg ZKP-a oštećena se radi ostvarivanja imovinsko-pravnog zahtjeva upućuje na parnicu.


Troškovi kaznenog postupka sukladno odredbi čl. 92. st. 1. ranije važećeg ZKP-a padaju na teret proračunskih sredstava suda.

Zapisničar                                                                             Predsjednik vijeća - sudac

Bosa Zlatunić                                                                                 Slavko Marić
